
Juan  15:9  Ñuca  Yaya  ñucata  c'uyashca  shinami,  ñucapish  cancunataca
c'uyarcani. Chaimanta ñuca c'uyaipi shuj shinalla catichij.

Isaías 43:1 Jacob,  canta callarichij  Diosca Israel,  canta ruraj  Mandaj  Diosca
cunanca cashnami nin: “Ama manchaichu, ñucami cantaca quishpichircani.
Ñucami cantaca shutipi cayarcani, canca ñucapajmi cangui.

Jeremías  1:5 “Manaraj cambaj mamapaj huijsapi huiñachishpami, cantaca ña
ricushcata charicurcani. Manaraj huacharijpimi, cantaca ñucallata servichun
agllarcani.  Cantaca  tucui  llajtacunapi  causajcunaman  ñuca  ima  nishcata
huillajtami rurarcani” nircami.

Juan  15:16  Mana  cancunachu  ñucataca  agllarcanguichij,  ñucami  cancunata
agllarcani.  Cancuna  rishpa  granota  p'ucuchun,  chai  granoca  cancunapi
p'ucushpa caticuchunllami agllarcani. Chashna cashpa ñucamanta imatapish
Yayata mañajpica, paica cungallami.

3  Juan  1:2  C'uyashca  huauqui,  cantaca  imapipish  alli  cachun,  Diosta  alli
caticushca shinallataj cambaj aichapipish alli cachunmi munani.

Isaías 43:4 Ñuca ñahuipica,  canca munananquimi cangui.  Ñuca c'uyashcami
cangui.  Alli  nishcami cangui.  Cambaj  randica shujtaj  runacunatami cusha.
Cambaj causaimantaca shujtaj llajtacunatami cusha.

Jeremías 31:3 Mandaj Diosca achca huatacuna sirijpirajmi, ñucaman ricurishpa
cashna nirca: “Ñucaca can israelcunataca huiñaita mana tucurij c'uyaihuanmi
c'uyani. Chaimanta cancunataca llaquicunillami.

Oseas 11:8 Efraín ¿maitataj cantaca saquishari? Israel cantaca shujtajcunapaj
maquipica mana churai  tucunichu.  Cancunataca Adma pueblota shinapish
mana  llaquichi  tucunichu.  Zeboim  pueblota  shinapish  mana  llaquichi
tucunichu.  Cancunataca  ñuca  shungu  rupajyashpamari  jatun  c'uyaihuan
c'uyanayanlla.

Juan 3:16 Taita Diosca, cai pachapi causajcunataca yallitaj c'uyashpami, paipaj
shujlla Churita cacharca. Pipish paita crijca ama chingarishpa, ashtahuanpish
huiñai causaita charichunmi cacharca.

Isaías 49:15,16 Shuj huarmica pai huachashca huahuataca ¿cungaringachu?
Paipaj  huijsamanta  llujshishca  huahuataca  ¿manataj  llaquingapaj
p'iñangachari? Huahuata chai huarmi cungarijpipish ñucaca cantaca manataj
cungarishachu. 16 Riqui can ima shina cashcataca ñuca maqui shungupimi
quillcashcata  charicuni.  Cambaj  muyundij  pircacunataca  ñuca  ñaupajpimi
charicuni.

Isaías  41:13  Mandaj  Dios  ñuca cambaj  Taita  Dios cashcamanta  cambaj  alli
maquipi charishpa pushaj cashcamanta: Ama manchaichu, ñucami cantaca
ayudasha” ninmi.

Mateo  28:20  Cancunata  ñuca  tucui  imalla  mandashcacunata  paicunapish
rurachun  yachachinguichij.  Cai  pacha  tucuringacamami,  tucui  punllacuna



ñucaca cancunahuan casha” nircami. Chashna cachun.
Juan 14:1 –Ñuca rigrini nijpipish ama mancharichijchu. Yaya Diostapish crichij,

ñucatapish crichij.
Isaías  41:14  Jacobpaj  c'uritucuna  ama  manchaichijchu.  Israelcuna  ashalla

cashpapish cancunaca ama manchaichijchu. Ñucami cancunata ayudaj cani
ninmi  Mandaj  Diosca.  Israelcunapaj  jucha  illaj  Diosmi  cancunata
Quishpichijca.

Isaías 43:2 Yacuta ch'imbacujpipish ñucami canhuan casha. Jatun yacucunata
ch'imbacushpapish, mana millpuringuichu. Nina jahuata pasashpapish, mana
rupanguichu. Lunyacuj ninapish, canpica mana japiringachu.

Salmos 23:1-6 Mandaj Diosca ñucata michijmi, ñucapajca ima mana illangachu.
2  Llullujlla  q'uihuacuna  tiyancunapimi,  ñucataca  samachinga.  Casijlla
yacucuna  tiyan  c'uchupimi,  ñucataca  michinga.  3  Ñuca  almataca
sinchiyachingami.  Paipaj  shutita  c'uyashcamantaca,  cashcata  rurana
ñancunapimi  ñucataca  pushanga.  4  Quiquinca  ñucahuanmi  cangui.
Chaimanta huañunalla amsa pugru pambacunata puricushpapish ima llaqui
japinata mana manchashachu. Quiquinpaj varahuan, quiquinpaj taunahuanca
mana  shaicushachu.  5  Ñucata  p'iñajcunapaj  ñaupajpimi,  jatun  micuita
allichishpa  tiyachircangui.  Aceitehuanmi  ñuca  umapi  churarcangui.  Ñuca
copapipish tallirijtami jundachircangui. 6 Tucui ñuca causai punllacunapimi,
quiquin llaquishpa cushcaca jahuanpi jahuanpi ñucataca catiranga. Mandaj
Diospaj huasipimi achca huatacunata causasha.

Juan 14:27 Cancunamanca ñuca sumaj causaitami cuni, sumajta causachunmi
chaitaca  saquini.  Cai  pachapaj  cajcuna  cushca  shinaca  mana  cunichu.
Chaimanta  cancunapaj  shungupica  ama  musparinguichijchu,  ama
mancharinguichijchu.

Filipenses  4:7  Chashna  rurajpimi  pipish  mana  yachaipaj  Diospaj  sumaj
causaica,  cancunapaj  shungucunata,  cancunapaj  yuyaicunatapish  Cristo
Jesuspi huaquichinga.

Proverbios  3:24  Dormingapaj  siririshpapish,  imata  mana  manchanguichu.
Siririshcahuan sumajta dorminguillami.

Salmos 4:8 Mandaj Dioslla canca canpi shunguta churashpami causachingui.
Chaimanta sumajtami dormij siririni, sumajtami dormini.

Salmos  33:18  Mandaj  Diosca  paita  manchajcunamantaca  paipaj  ñahuitaca
mana  anchuchinchu.  Paipaj  llaquij  cashcapi  shunguta  churajcunamantaca
paipaj ñahuitaca mana anchuchinchu.

Romanos 5:2  Paita  crishcamantami,  mana  c'uyaipajta  c'uyashcata
chasquishcanchij. Chaipimi sinchicuna canchij. Chaimantami Diospaj sumaj
cashcata chasquina yuyailla cushicucunchij.

Isaías  55:12  Cushicushpami  llujshiringuichij,  sumajllatami  tigranguichij.
Urcucunapish,  lomacunapish  cancunapaj  ñaupajpimi  cushicuihuan
cantangacuna.  Chagracunapi  tiyaj  tucui  yuracunapish  cushicushpami
maquipi huajtangacuna.

Juan  16:22  Chashnallatajmi  cancunapish,  cunanca  llaquilla  canguichij.  Cutin



ñuca  ricuj  shamujpimi,  cancunaca  cushicunguichij.  Chai  cushicuitaca,
cancunamantaca pi manataj quichungachu.

Lucas 12:9  Ashtahuanpish  shujtajcunapaj  ñaupajpi  ñucata  catij  cashcata
huillanata pinganachijpica, ñucapish Taita Diospaj angelcunapaj ñaupajpica,
paimanta huillanataca pingarishami.

Mateo 10:30 Cancunapaj uma ajchapish tucui yupashcami canguichij.
Isaías  54:10  Urcucunapish  cuyuringami,  lomacunapish  chujchungami.

Ashtahuanpish ñuca canta c'uyashcamantaca manataj saquishachu. Sumaj
causaita  canhuan ari  ninacushcatapish  manataj  p'aquishachu ninmi  canta
llaquij Mandaj Diosca.

Mateo 11:28-30 Tucui imalla ruranacunahuan shaicushcacuna, aparishcacuna
tucuicuna  ñucapajman  shamuichij.  Ñucami  cancunataca  samachisha.  29
Ñucataca  manso,  mana  jatun  tucushca  shungu  cashcata  ñuca  yugota
aparishpa yachaichij.  Chashnami cancunapaj alma samarinata japinguichij.
30 Ñuca yugoca p'anguillami, ñuca apachinapish mana llashajchu” nircami.

Cantares  2:10 Ñuca c'uyashcaca ñucataca cashnami nirca:  “Ñuca c'uyashca
sumaj soltera, jatari jacu ñucahuan.

Oseas 2:14,19,20  Shina  cajpipish  ñucapajman  tigrana  yuyaitami  cusha.
Shitashca  pambamanmi  pushasha.  Shunguman  yaicujtami  rimasha.  19
Ñucahuan huiñaita  cachunmi  cazarasha.  Cashcata  ruraj  cashcahuan,  can
imallata  japina  cashcahuan,  c'uyaj  cashcahuan,  llaquij  cashcahuanmi
cazarasha. 20 Manataj shitangapajmi canhuanca cazarasha. Chaimi Mandaj
Diostaj cashcata rijsingui ninmi.

Éxodo 3:14  Taita  Diospish  Moisestaca:  –ÑUCACA ÑUCAMI  CANI–  nircami.
Israelcunamanca:  ÑUCAMI  CANI  nijmi  cancunapajman  cachan  ningui–
nircami.

Oseas 13:4  Ashtahuanpish  ñucaca:  “Egiptomanta  llujshichimui  pachamanta
Mandaj  cancunapaj  Taita  Diosmi  cani.  Manapish  dioscunataca  caimi  dios
ama” ninguichij. Shujtajtaca caimi quishpichij ama ninguichij. Ashtahuanpish
ñucallata: “Quishpichijmi cangui” ninguichij.

Juan  15:14 Ñuca ima shina mandashca shinatataj rurashpaca, ñucahuan alli
apanacujcunami canguichij.

Apocalipsis 3:20 Riqui ñucaca pungupimi huasiyuj nishpa shayacuni. Maijanpish
ñuca  rimashcata  uyashpa,  punguta  pascajpica,  paipajman  yaicushami,
paihuan micushami, paipish ñucahuan micungami.

